Ме́сяца  мая в  8-й  де́нь.
Свята́го апо́стола и Евангели́ста, Иоа́нна  Богосло́ва.
На  Го́споди,  воззва́х,  Сла́ва,  гла́с  2.
Сы́на гро́мова, основа́ние Боже́ственных слове́с,/ нача́льника Богосло́вия/ и пропове́дника пе́рвейшаго и́стинных догма́т Бо́жия прему́дрости,/ возлю́бленнаго Иоа́нна и де́вственника,/ челове́ческий ро́д по до́лгу до́бре похва́лим:/ се́й бо непреста́нно в себе́ имы́й Боже́ственное,/ е́же в нача́ле бе́, рече́, Сло́во./ А́бие же ко Отцу́ неразлу́чное,/ и ра́вное по си́х Оте́ческаго Существа́,/ явля́я на́м собо́ю правосла́вие Святы́я Тро́ицы:/ Соде́теля же су́ща со Отце́м, и живо́т нося́ща и Све́т и́стинный,/ Того́жде показа́ на́м./ О чудесе́ ужа́снаго и ве́щи премудри́тельныя!/ Я́ко испо́лнь сы́й любве́, испо́лнь бы́сть и Богосло́вия:/ сла́вою и че́стию, и ве́рою,/ основа́тель сы́й чи́стыя на́шея ве́ры,\ ея́же ра́ди получи́м ве́чных бла́г в де́нь су́дный.
На  стихо́вне Сла́ва,  гла́с  6:
Апо́столе Христо́в, Евангели́сте Богосло́ве,/ неизрече́нных таи́нник бы́в,/ прему́дрости неизглаго́ланная на́м возгреме́л еси́ уче́ния,/ е́же в  нача́ле бе́, уясни́в ве́рным,/ и е́же не бе́, отложи́в,/ ерети́чествующих отрева́я словеса́,/ напе́рсник я́влься, и дру́г возлю́блен:/ я́коже Иса́иа велегла́сный и Моисе́й Богови́дец,/ дерзнове́ние име́я к Бо́гу,\ приле́жно моли́ся о душа́х на́ших.
На  хвали́тех стихи:
Сти́х:  Во всю́ зе́млю изы́де веща́ние и́х,/ и в концы́ вселе́нныя глаго́лы  и́х.
Сти́х: Небеса́ пове́дают сла́ву Бо́жию,/ творе́ние же руку́ его́ возвеща́ет  тве́рдь.
